
  
    
      
    
  


  
    


    તુજની જ આશે


    આ વિશ્વમાં મુજ તણાં બહુ ચાહનારાં,

    હુંયે ચહું હૃદયથી મુજ એ બધાંને.

    તોયે સદા થતું ઉરે, ન ચહે મને સૌ

    જ્યારે ઠરે નજર આ તુજપે જ મારી!

    છે દૂર તું હૃદયથી મુજના છતાંયે

    આવી વસે નિકટ ઉર મહીં છુપાઈ,

    ચાહું કહી નવ કદી મુજને પુકારે

    મારા ઉરે પ્રણય એ નિત રોપ ધારે!


    છે બીક એક મુજ: આમ છૂટાં રહીને

    મારે સદા તડપતાં ન પડે જ રહેવું

    ને અંતની કરુણતા મધુ થૈ શકે ના.

    તાકી રહું ક્ષિતિજમાં દૂર તુજ કાજ

    ને સર્વદા મિલનનો તલસાટ ધારી

    મારો રહ્યો પ્રણય આ તુજની જ આશે!


    સદ્ગત રમણભાઈ બી. પટેલની સ્મૃતિમાં

    (19-8-1925 ~ 19-9-2001)

    આદ્યસ્થાપક: ‘ઝાયડસ કૅડિલા’

  


  
    


    મુલાકાત-વિશ્વ


    દેશવિદેશની નામી-અનામી વ્યક્તિઓની મુલાકાતોનો સંગ્રહ


    સંપાદન

    સુરેશ દલાલ

    ઇમેજ પબ્લિકેશન્સ પ્રા. લિ.

    મુલાકાતની કળા…


    મુલાકાત લેવી એ એક કળા છે. મુલાકાત લેનાર પાસે એવું વ્યક્તિત્વ હોવું જોઈએ કે એના સાન્નિધ્યમાં સામી વ્યક્તિ રિલેક્સ થઈ શકે. જવાબ લાંબા હોય તો વાંધો નહીં, પણ સવાલ શક્ય એટલા ટૂંકા ને માર્મિક હોવા જોઈએ. મુલાકાતની એક એથિક્સ પણ છે. તમે સામી વ્યક્તિને ઉઘાડવા જાઓ છો, એને ઉઘાડા પાડવા નથી જતા. ગૂંગળાવી નાખે એવા પ્રશ્નો ન પૂછવા જોઈએ, એવું હું નથી માનતો; પણ એ પૂછવાની કળા અને હિંમત બંને હોવાં જોઈએ, તમારા મનમાં હેતુ સાફ હોવો જોઈએ. તમારે શું જોઈએ છે? વ્યક્તિની આંતરછબી, એની નેગેટિવ કે એનો એક્સ-રે, સામી વ્યક્તિમાં તમે કેટલી હદે શ્રદ્ધા પ્રેરી શકો છો, અને આત્મીયતા કેળવી શકો છો, એનો આધાર પણ તમારા વ્યક્તિત્વ પર હોય છે. મુલાકાત લેતાં પહેલાં એ વ્યક્તિ કયા ક્ષેત્રની છે, એનું શું પ્રદાન છે, એની શી વિશિષ્ટતા અને મર્યાદા છે—આ બધાંનો પૂરતો અભ્યાસ હોવો જોઈએ; જેથી તમે કાઉન્ટર ક્વેશ્ચન પૂછી શકો. આ કાઉન્ટર ક્વેશ્ચન મુલાકાતમાં બહુ મહત્ત્વનું સ્થાન ધરાવે છે. કાઉન્ટર ક્વેશ્ચન તમે શું છો એ બતાવવા માટે નહીં, પણ સામી વ્યક્તિની કોઈ બિડાયેલી સુગંધ હોય એને પ્રગટ કરવા માટે હોય છે.


    [‘ડાયલોગ’માંથી]


    સુરેશ દલાલ

  


  
    [image: RAMAN.tif]


    રમણ મહર્ષિ


    અનુ. તરલા દેસાઈ


    1923માં શ્રી શિવપ્રકાશમ્ પિલ્લૈ નામના ભક્તે પૂછેલ અને શ્રી દેવરાજ મુદ્લયાર સંપાદિત પુસ્તક—Day by Day with Bhagwanમાં ગ્રંથસ્થ મુલાકાત.


    જીવમાત્ર હંમેશાં કશા પણ દુ:ખ વિનાના સુખને ચાહે છે. તેથી પ્રત્યેક જીવને પોતાની જાત પર પરમ પ્રીતિ હોય છે અને તે પ્રીતિનું કારણ સુખ જ છે. આમ જે સુખ, દરેક જીવનો સાચો સ્વ-ભાવ છે અને જેનો આપણે દરરોજ, ગાઢ નિદ્રામાં જ્યારે મનનો લય થઈ જાય છે ત્યારે, અનુભવ કરીએ છીએ તે મેળવવા માટે પોતાનું સ્વરૂપ જાણી લેવું આવશ્યક છે, તેને માટે ‘હું કોણ?’નો જ્ઞાનવિચાર મુખ્ય સાધન છે.


    હું કોણ છું?


    સપ્ત ધાતુઓનો બનેલો ‘સ્થૂળ દેહ’ હું નથી. શબ્દ, સ્પર્શ, રૂપ, રસ અને ગંધ એ પાંચ વિષયોને ગ્રહણ કરનારી કર્ણ, ત્વચા, નેત્ર, જિહ્વા અને નાસિકા એ ‘પાંચ જ્ઞાનેન્દ્રિયો’ હું નથી. વચન, ગમન, દાન, મલવિસર્જન અને આનંદનાં પંચવિધ કાર્યો કરનારી વાક્, પાદ, પાણિ, વાયુ અને ઉપસ્થ એ ‘પાંચ કર્મેન્દ્રિયો પણ હું નથી. ‘શ્વાસાદિ પંચવૃત્તિવાળું વાયુપંચક’ હું નથી. ‘વિચાર કરતું મન’ પણ હું નથી. વળી સર્વ વિષયો—વૃત્તિઓને છોડીને માત્ર ‘વિષયવાસનાઓના સંગમાં રહેતું અજ્ઞાન’ પણ હું નથી.


    જો હું આમાંનું કંઈ ન હોઉં તો, હું છું કોણ?


    ‘હું આ નથી, હું આ નથી’ એમ કહીને ઉપલી સર્વ ઉપાધિઓનો નિષેધ કર્યા પછી જે એકમાત્ર ‘ચૈતન્ય’ અવશેષ રહે છે, તે જ હું છું.


    ચૈતન્યનો સ્વભાવ શો છે?


    ચૈતન્યનું સ્વરૂપ સત્-ચિત્-આનંદ છે.


    આત્મસાક્ષાત્કાર ક્યારે પ્રાપ્ત થઈ શકે?


    જ્યારે જે જગત દેખાય છે, એ અદૃશ્ય થશે ત્યારે જે દ્રષ્ટા છે—તે ‘આત્મા’નો સાક્ષાત્કાર થશે.


    દુનિયા હોય ત્યાં સુધી આત્મસાક્ષાત્કાર ન થાય?


    ના થાય.


    કેમ?


    દ્રષ્ટા અને દેખાતો પદાર્થ રજ્જુ અને સર્પ જેવા છે. જેમ જ્યાં સુધી ભ્રામક સર્પનું મિથ્યા જ્ઞાન નહીં જાય, ત્યાં સુધી રજ્જુનું જ્ઞાન કે જે મૂળ છે તે નહીં થાય, તેમ જ્યાં સુધી જગત સાચું છે એવી માન્યતા રદ નહીં થાય ત્યાં સુધી આત્મા કે જે મૂળ સત્ય છે; તેનો સાક્ષાત્કાર નહીં થાય.


    દુનિયા દેખાતી બંધ ક્યારે થાય?


    જ્યારે મન કે, જે સર્વ ક્રિયાઓ અને જ્ઞાનનું કારણ છે, તે શાન્ત થાય; ત્યારે દુનિયા અદૃશ્ય થાય.


    મનનું સ્વરૂપ શું છે?


    જે ‘મન’ કહેવાય છે એ આત્મામાં રહેતી એક જાદુભરી શક્તિ છે. એ સર્વ વિચારોના ઉદ્ભવનું કારણ છે. વિચારોથી અલગ મન જેવું કંઈ છે જ નહીં. તેથી વિચાર મનનો સ્વભાવ છે. વિચારોથી પર જેને જગત કહેવાય એવી સ્વતંત્ર હસ્તી જ નથી. ગાઢ નિદ્રામાં વિચારો નથી હોતા અને જગત પણ નથી હોતું. જાગૃતિ અને સ્વપ્નાવસ્થામાં વિચારો અને જગત પણ હોય છે. જેમ કરોળિયો જાળું રચે અને વિખેરે તેમ મન સૃષ્ટિ રચે છે અને પછી વિસર્જે છે. જ્યારે મન આત્મામાંથી બહાર આવે છે ત્યારે જગત દેખાય છે. તેથી જ્યારે જગત દેખાય છે ત્યારે આત્મા નથી દેખાતો અને જ્યારે આત્મા દેખાય છે (પ્રકાશે છે) ત્યારે દુનિયા નથી દેખાતી. જ્યારે મનુષ્ય મનનું સ્વરૂપ જાણવા મચ્યો રહે છે ત્યારે મન આત્માને ત્યજી વિલય પામે છે. જેનો જાત તરીકે ઉલ્લેખ થાય છે એ આત્મા હોય છે. મન કોઈ ને કોઈ સ્થૂળ તત્ત્વ પર અવલંબિત હોય છે, એ એકલું રહી શકે નહીં. મન જ સૂક્ષ્મ શરીર કે જીવ કહેવાય છે.


    મનનું સ્વરૂપ સમજવા કયો ખોજ—માર્ગ છે?


    આ શરીરમાં ‘હું’ તરીકે જે ઉદ્ભવે છે તે ‘મન’ છે. જો કોઈ એની ખોજ કરે કે, ‘હું’ વિચાર શરીરમાંથી ક્યાંથી આવ્યો? તો તેને જણાશે કે તે હૃદયમાંથી આવ્યો છે. એ મનના ઉદ્ભવનું સ્થાન છે. જો કોઈ સતત ‘હું’, ‘હું’ વિચાર્યા કરશે તોય તે તે સ્થાને જ પહોંચશે. મનમાં જે બધા વિચારો ઉદ્ભવે છે એમાં ‘હું’ વિચાર પ્રથમ હોય છે. એ વિચાર ઉદ્ભવ્યા પછી જ બીજા વિચારો પ્રગટે છે. એ પ્રથમ અંગત સર્વનામ દેખાયા પછી જ દ્વિતીય અને તૃતીય સર્વનામ દેખાય છે. પ્રથમ અંગત સર્વનામ વિના દ્વિતીય-તૃતીય હશે નહીં.


    મન શાંત કેવી રીતે થઈ શકે?


    ‘હું કોણ છું?’ની તપાસ દ્વારા. ‘હું કોણ છું?’ એ વિચાર બીજા બધા વિચારોનો વિલય કરી દેશે અને સળગતા કોલસાને હલાવવા વપરાતી લાકડીની જેમ એ અંતે એની મેળે નાશ પામશે. પછી સાક્ષાત્કાર થશે.


    ‘હું કોણ છું?’ એ વિચાર સતત પકડી રાખવાનો ઉપાય કયો છે?


    જ્યારે બીજા વિચારો ઉદ્ભવે એમને પંપાળવા નહીં પણ પૂછવું કે ‘એ કોને આવે છે?’ ગમે તેટલા વિચારો આવે, એનો વાંધો નહીં. જેવો દરેક વિચાર ઉદ્ભવે ત્યારે ખંતથી પૂછવું, ‘આ વિચાર કોને આવ્યો છે?’ જવાબ મળશે, ‘મને.’ તેથી કોઈ પૂછે કે, ‘હું કોણ છું?’ તો મન તેના મૂળમાં જશે અને જે વિચાર ઉદ્ભવ્યો તે શાંત થશે. આવી રીતે વારંવાર મહાવરાથી, મન તેના મૂળમાં રહેવાનું કૌશલ્ય સિદ્ધ કરશે. જ્યારે સૂક્ષ્મ મન, મગજ ઇન્દ્રિયો દ્વારા બહાર જશે, ત્યારે સ્થૂળ નામો અને આકૃતિઓ દેખાશે. જ્યારે તે હૃદયમાં (સ્થિર) રહેશે ત્યારે નામો અને આકૃતિઓ અદૃશ્ય થઈ જશે. મનને બહાર ભમવા ન જવા દેવું પણ હૃદયમાં દૃઢ રાખવું એને ‘અંતર્મુખ’ કહે છે. મનને હૃદયમાંથી બહાર જવા દેવું એ ‘બહિર્મુખ’ તરીકે ઓળખાય. આમ, જ્યારે મન હૃદયમાં રહે છે ત્યારે ‘હું’ જે બધા વિચારોનું મૂળ છે તે અદૃશ્ય થશે અને આત્મા જે હંમેશાં છે તે પ્રકાશશે. મનુષ્ય જે કંઈ કરે છે તે હું—અહમ્ ભાવ વિના કરે. જો મનુષ્ય એ રીતે વર્તે તો બધું શિવ—ઈશ્વર સ્વરૂપે દેખાશે.


    મનને શાંત કરવાના બીજા કોઈ ઉપાય નથી?


    આત્મખોજ વિના બીજાં કોઈ પર્યાપ્ત સાધન નથી. જો બીજાં સાધનો દ્વારા મનને અંકુશમાં કરવાનું શોધાશે તો મનનો અંકુશ થતો દેખાશે, પણ ફરી પાછું તે ઉદ્ભવશે. શ્વાસનિરોધ દ્વારા પણ મનને અંકુશમાં આણી શકાય, પણ એનો અંકુશ શ્વાસનિરોધ પૂરતો જ રહેશે. જેવો શ્વાસ ચાલુ થશે કે મગજ ભમવા માંડશે અને શેષ સંસ્કારોથી ઉત્તેજિત થઈ ભટકશે. મન અને શ્વાસનું મૂળ એક જ છે. વિચાર, સાચે જ મનનો સ્વભાવ છે. ‘હું’ વિચાર એ મગજનો પ્રથમ વિચાર છે અને એ અહમ્ છે. જ્યાંથી અહમ્ ઉદ્ભવે છે, ત્યાંથી જ શ્વાસ પણ ઉદ્ભવે છે. તેથી જ્યારે મન શાંત થાય ત્યારે શ્વાસનિરોધ થાય છે અને જ્યારે શ્વાસનિરોધ થાય છે ત્યારે મન શાંત થાય છે. પણ ગાઢ નિદ્રામાં મન અલબત્ત, શાંત થાય છે. શ્વાસ અટકતો નથી. શરીર રહે છે અને બીજા લોકોને એના મૃતપણાની જાણ નથી થતી, એ ઈશ્વરની ઇચ્છાને આભારી છે. ‘જાગૃતિ’ અને ‘સમાધિ’ની અવસ્થામાં જ્યારે મન શાંત થાય છે ત્યારે શ્વાસ અંકુશિત હોય છે. શ્વાસ મનનું સ્થૂળ સ્વરૂપ છે. મૃત્યુની અવધિ સુધી મન શરીરમાં શ્વાસ રાખે છે; અને જેવું શરીર નષ્ટ થાય કે મન શ્વાસને તેની સાથે ગ્રહી લે છે. તેથી શ્વાસનિરોધની કસરત મનની શાંતિ (મનોનિગ્રહ) સાધવાનું કેવળ સાધન છે, તે મનનો નાશ (મનોનાશ) નહીં કરે.


    શ્વાસનિરોધના મહાવરાની જેમ, પરમેશ્વરનાં સ્વરૂપો પર ધ્યાન, મંત્રરટણા, આહારનિયંત્રણ વગેરે પણ મનને શાંત કરવાના કેવળ ઉપચાર છે. મન તો હંમેશ ભટક્યા જ કરશે. જેમ હાથીની સૂંઢમાં સાંકળ નાખવામાં આવશે તો તે સાંકળ સ્વીકારીને ચાલશે (એટલું જ), બીજો કોઈ ફેર નહીં પડે, તેમ મન નામ કે સ્વરૂપમાં પ્રવૃત્ત રહેશે તો તે માત્ર તેને ગ્રહીને રહી જશે. જ્યારે મન અગણિત વિચારોના સ્વરૂપમાં વિસ્તરે છે ત્યારે પ્રત્યેક વિચાર નિર્બળ બને છે, પણ વિચારોનો નિવેડો કે નિર્ણય થાય છે ત્યારે મન દૃઢ અને એકકેન્દ્રી થાય છે; આવા મન માટે આત્મ-ઓળખ સહેલી બને છે. બધા અંકુશિત નિયમોમાં, સપ્રમાણ માત્રામાં લેવાતો સાત્ત્વિક આહારનો નિયમ સર્વોત્તમ છે, આને અનુસરવાથી મનની સાત્ત્વિકતા વધશે અને તે આત્મ-ઓળખ માટે સહાયરૂપ થશે.


    પદાર્થો (વિચારો)ના પૂર્વસંસ્કારો સમુદ્રનાં મોજાંઓની જેમ અનંત દેખાય છે, એ સર્વ ક્યારે દૂર થશે?


    આત્મધ્યાન જેમ ઊંચું ને ઊંચું જશે, વિચારો વિલય પામશે.


    અનાદિથી ચાલ્યા આવતા પદાર્થોના પૂર્વસંસ્કારોનો નિવેડો—ઉકેલ લાવી, શુદ્ધ આત્મા રહેવું શક્ય છે ખરું?


    આ શક્ય છે કે નહીં એવી શંકામાં પડવા કરતાં સતત આત્મધ્યાનમાં રત રહેવું જોઈએ. મોટામાં મોટા ગુનેગારે પણ ચિંતા કે વસવસો ન કરવો કે ‘અરે, હું તો પાપી છું, હું કેવી રીતે બચવાનો?’ ‘હું પાપી છું’ એ વિચાર જ ત્યાગી દેવો અને આત્મધ્યાન પર પ્રબળ કેન્દ્રીકરણ કરવું; એમાં સફળતા મળશે જ. એક સારું અને બીજું ખરાબ—એવાં બે મન છે જ નહીં. મન તો એક જ છે. શુભ અને અશુભના બે પ્રકારો એ કેવળ પૂર્વસંસ્કાર છે. જ્યારે મન શુભ સંસ્કારના પ્રભાવ હેઠળ હોય ત્યારે એ સારું ગણાય છે અને જ્યારે એ અશુભ સંસ્કારના પ્રભાવ હેઠળ હોય છે ત્યારે એ દુષ્ટ લેખાય છે.


    બીજા લોકોને જે સ્પર્શે છે એ દુન્યવી પદાર્થોમાં મનને ભટકવા દેવું ન જોઈએ. બીજા લોકો ગમે તેટલા ખરાબ હોય એમને માટે ધિક્કારભાવ ન હોવો જોઈએ. ગમા-અણગમા બંને ટાળવા. ‘જે બીજાને અપાય છે, એ જાતને જ અપાય છે.’ જો આ સત્ય સમજાય તો માણસ બીજાને શું નહીં આપે? (જ્યારે એકનો આત્મા જાગે છે ત્યારે બધા ઊંચા ઊઠે છે.) એકની ઊર્ધ્વગતિ એટલે બધાની ઊર્ધ્વગતિ છે; જ્યારે એક શાંત બને છે ત્યારે બધા આત્મા શાંત થાય છે. આપણે જેટલી હદે નમ્ર બનીએ એનું પરિણામ એ હદે સારું જ આવે. જો મનની શાંતિ મેળવાય તો માણસ ગમે ત્યાં રહી શકે.


    ખોજ ક્યાં સુધી ચાલુ રાખવી?


    જ્યાં સુધી મનમાં પદાર્થોના સંસ્કાર છે ત્યાં સુધી ‘હું કોણ છું?’ની ખોજ ચાલુ રાખવી આવશ્યક છે. જેવા વિચારો ઉદ્ભવે કે તેઓનો નાશ કરવો એટલે એમના મૂળ સ્થાને ખોજ દ્વારા જ્યાં સુધી આત્મા મળે નહીં ત્યાં સુધી એનું અનવરત મનન કરવું, એટલું જ કરવાનું છે.


    જ્યાં સુધી કિલ્લાની અંદર દુશ્મનો હોવાના, અંદરથી તે હુમલા કર્યે કરવાના. જેવા તેઓ બહાર આવે કે તેમનો વિનાશ કરવામાં આવે, તો કિલ્લો આપણા હાથમાં આવી જશે.


    આત્માનું સ્વરૂપ કેવું છે?


    જે સત્યનિષ્ઠ છે, તે આત્મા જ છે. દુનિયા, જીવાત્મા અને ઈશ્વર મોતીમાં શુભ્રતા સમાન છે. આ ત્રણે સાથે જ દેખાય છે અને એકસાથે જ અદૃશ્ય થાય છે.


    જ્યાં ‘હું’ વિચાર જેવું કંઈ છે જ નહીં ત્યાં જ આત્મા છે, જે ‘શાંતિ’ કહેવાય છે. આત્મા જ ‘દુનિયા’ છે, આત્મા જ ‘હું’ છે, આત્મા જ ‘ઈશ્વર’ છે. બધું શિવ છે—આત્મા છે.


    દરેક પદાર્થ ઈશ્વરની રચના નથી?


    ઇચ્છા, નિર્ધાર કે આયાસ વિના સૂર્ય ઊગે છે, અને એની ઉપસ્થિતિ માત્રથી સૂર્યમણિમાંથી તણખા ઝરે છે, કમળ ખીલે છે, પાણીની વરાળ બંધાય છે, લોકો તેમની વિવિધ પ્રવૃત્તિઓ (કામગીરીઓ) બજાવે છે અને પછી વિશ્રાંતિ અનુભવે છે. જેમ લોહચુંબકથી સોય હાલે તેમ ઈશ્વરની કેવળ સંનિધિથી જ, આત્માઓ ત્રણ ક્રિયાઓથી સંચાલિત થાય છે અથવા પાંચ પ્રકારની દિવ્ય પ્રવૃત્તિથી તેઓનાં કાર્ય બજાવે છે અને પછી વિરામે છે, આ બધું એમનાં કર્મોના સંદર્ભમાં સુસંગત હોય છે.


    ઈશ્વરને નથી હોતો કોઈ નિર્ધાર, નથી હોતું કોઈ કર્મ, જે એને બાંધે. આ એવાં દુન્યવી કાર્યો છે જે સૂર્યને અસરકર્તા નથી અથવા બીજાં ચાર તત્ત્વોની ખૂબીઓ કે ખામીઓ જેવાં છે જે ચોમેર વ્યાપ્ત વાતાવરણને અસરકર્તા નથી.


    શ્રેષ્ઠ ભક્ત કોણ કહેવાય?


    આત્મા કે જે ‘ઈશ્વર’ છે, એને જે સંપૂર્ણ સમર્પિત છે; એ સર્વોત્તમ ભક્ત છે. ઈશ્વરને સમર્પિત થવું એટલે આત્મા સિવાય અન્ય વિચાર માટે અવકાશ ન રાખતાં, સતત આત્મામાં રહેવું. (આત્મઅધિષ્ઠિત રહેવું.)


    ઈશ્વર પર જેટલો પણ ભાર નાખીએ, એ વહે છે. જ્યારે દરેકેદરેક વસ્તુ ઈશ્વરના દિવ્ય પ્રભાવથી સંચારિત હોય, એને સમર્પિત થવાને બદલે શું કરવું અને કેમ કરવું? અને કેમ ન કરવું? શું ન કરવું?—એવા વિચારોમાં રહી આપણી જાતને સદા ઉપાધિ શા સારુ કરાવવી? આપણે જાણીએ છીએ કે, આગગાડી બધા ભારને વહે છે, એક વાર એમાં બેઠા પછી આપણો નાનકડો ભાર ગાડીમાં નીચે મૂકી હળવાશ અનુભવવાને બદલે આપણા માથા પર વહી, અકળાવાની કંઈ જરૂર?


    અનાસક્તિ એટલે શું?


    જેવો વિચાર ઉદ્ભવે કે તુરત તેનો સંપૂર્ણ નાશ કરવો અને તેના ઉદ્ભવસ્થાને કોઈ અવશેષ ન રાખવો એ અનાસક્તિ છે. જેવી રીતે મરજીવો કાંડા પર પથ્થર બાંધી, દરિયામાં ડૂબકી લગાવી, ત્યાંથી મોતી લઈ આવે છે તેમ આપણે બધાએ પણ પોતાનામાં અંદર ડૂબકી લગાવી, આત્મ-મોતી પ્રાપ્ત કરવા (આવી) અનાસક્તિ ધારવી જોઈએ.


    ઈશ્વર અને ગુરુ આત્માને મુક્ત કરવા પ્રયત્ન કરે એ શક્ય નથી?


    ઈશ્વર અને ગુરુ કેવળ મુક્તિનો માર્ગ ચીંધે, તેઓ પોતે જીવાત્માને મુક્તિની અવસ્થા સુધી લઈ નહીં જાય.


    હકીકતમાં, ઈશ્વર-ગુરુ અલગ છે જ નહીં. જેમ વાઘનાં જડબાંમાં પડેલ શિકારનો છુટકારો નથી તેમ જે ગુરુની કૃપાનજરના વર્તુળમાં આવી જશે તેને ગુરુ તારશે અને તેને ખોવાવા નહીં દે. છતાં દરેકે ઈશ્વર કે ગુરુ દ્વારા દર્શાવેલ રાહને વળગી રહેવા પોતે પ્રયત્ન કરી મુક્તિ મેળવવી રહી. દરેક જણ પોતાને પોતાની જ્ઞાનદૃષ્ટિથી જ જાણી શકે, બીજાના જ્ઞાનથી નહીં. જે રામ છે, તેને પોતે રામ છે એવું જાણવા અરીસાની મદદ જોઈએ ખરી?


    જે મુક્તિ ઝંખે છે તેને માટે તત્ત્વોના સ્વરૂપની ખોજ આવશ્યક છે?


    જેમ કોઈ કચરો ફેંકી દેવા ચાહે તો તેનું પૃથક્કરણ કરી, તે શું છે એ જાણવાની જરૂર નથી રહેતી તેમ જે આત્માને ઓળખવા ચાહે છે, તેણે તત્ત્વોની સંખ્યાની ગણતરી કે તેની લાક્ષણિકતાઓ તપાસવાની જરૂર નથી; કેવળ આત્માને ઢાંકતાં તત્ત્વોનો નિકાલ કરવાનો છે. જગતને સ્વપ્ન-સમ ગણવું જોઈએ.


    જાગૃતિ અને સ્વપ્નમાં ભેદ નથી?


    જાગૃતિ દીર્ઘ છે, સ્વપ્ન અલ્પાયુષી છે. આ સિવાય કોઈ ભેદ નથી. જેમ જાગતાં જાગૃતિ સુધી, તેમ સ્વપ્નમાં સ્વપ્ન સુધી બનાવો સાચા લાગે છે. સ્વપ્નમાં મન બીજું સ્વરૂપ અખત્યાર કરે છે. જાગૃતિ અને સ્વપ્નમાં અવસ્થાઓ, વિચારો, નામો અને આકૃતિઓ સમાંતર લાગે છે.


    મુક્તિ માટે ગ્રંથવાચન ઉપયોગી થાય?


    બધા જ ગ્રંથો કહે છે કે, મુક્તિ પ્રાપ્ત કરવા મનને શાંત કરી દેવું જોઈએ; તેથી તેમનો સારાત્મક બોધ એ છે કે, મનને શાંત કરી દેવું જોઈએ; એક વાર આ સમજાઈ જાય તો પછી ગ્રંથોના ગ્રંથો ઉથલાવવાની જરૂર નથી.


    મન શાંત કરવા પોતે કોણ છે એ જ પોતાને પૂછવાનું છે; આ તપાસ ગ્રંથોમાં કેવી રીતે થાય? પોતાના જ્ઞાનચક્ષુથી જ પોતાનો આત્મા ઓળખવો જોઈએ. આત્મા પાંચ આવરણોમાં છે, પણ ગ્રંથો તેમની બહાર છે. જો પાંચ આવરણો ફગાવીને જ આત્માને ખોળવો પડે તો તેને ગ્રંથોમાં શોધવો વૃથા છે. (ઊલટો) એવો સમય આવે કે, જ્યારે વ્યક્તિએ વાંચેલું-શીખેલું બધું ભૂલી જવું પડે.


    સુખ શું છે?


    સુખ આત્માનો સ્વ-ભાવ છે. ‘સુખ’ અને ‘આત્મા’ અલગ નથી. સુખ જગતના કોઈ પદાર્થમાં નથી. આપણા અજ્ઞાનને કારણે આપણે માનીએ છીએ કે, સુખ પદાર્થોમાંથી પ્રાપ્ત થાય છે. મન જ્યારે બહાર ભમે છે, એ દુ:ખ અનુભવે છે. હકીકતમાં જ્યારે એની અપેક્ષાઓ ફળીભૂત થાય છે ત્યારે એ પોતાના સ્થાને પાછું ફરે છે અને સુખ અનુભવે છે, એ આત્માછે.


    એ જ રીતે, નિદ્રા, સમાધિ અને મૂર્છાવસ્થામાં તેમજ જ્યારે ઇચ્છિત પદાર્થ પ્રાપ્ત થાય કે અણગમતો પદાર્થ ખસી જાય, મન ભીતર અંતર્મુખ થાય છે અને ‘શુદ્ધ આત્માનંદ’ અનુભવે છે. આવી રીતે મન વૈકલ્પિક રીતે આત્મામાંથી બહાર જાય છે અને પાછું એમાં અવિશ્રાન્તપણે ફરે છે.


    વૃક્ષ નીચે છાયા સુખદ હોય છે; ખુલ્લામાં ગરમી અસહ્ય હોય છે. જે વ્યક્તિ તડકામાં બહાર ગઈ હોય છે તે છાયામાં આવતાં ઠંડક અનુભવે છે. કેટલાક કે જે છાયામાંથી તડકામાં વારંવાર જાય છે અને છાયામાં પાછા ફરે છે, એ મૂર્ખ છે. ડાહ્યો માણસ હંમેશ છાયામાં જ રહે છે. એ જ રીતે, જેનું મન સત્ય જાણે છે (ઓળખે છે) એ બ્રહ્મને છોડતો નથી. એની વિરુદ્ધ અજ્ઞાનીનું મન દુનિયામાં ચકરાય છે, દુ:ખી થાય છે અને સુખ અનુભવવા થોડી વાર બ્રહ્મમાં પાછું ફરે છે. ખરેખર તો જે જગત કહેવાય છે, તે કેવળ વિચાર છે. જ્યારે વિચાર નથી હોતો, મન આનંદ અનુભવે છે; અને જ્યારે જગત દેખા દે છે, તે દુ:ખમાં સપડાય છે.


    જ્ઞાનદૃષ્ટિ એટલે શું?


    શાંત બની જવું એ જ જ્ઞાનદૃષ્ટિ કહેવાય. શાંત થવું એટલે મનને આત્મામાં ભેળવી દેવું. ટેલિપથી ભૂત, વર્તમાન અને ભવિષ્યની ઘટનાઓના જ્ઞાન અને ઊંડી પારગામી દૃષ્ટિથી ડહાપણ-અંત:દૃષ્ટિ સિદ્ધ ન થાય.


    ઇચ્છારહિતતા અને ડહાપણ વચ્ચે શો સંબંધ છે?


    ઇચ્છારહિતતા એ ડહાપણ છે. આ બંને અલગ નથી, બંને એક જ છે. ‘ઇચ્છારહિતતા’ એટલે કોઈ પણ પદાર્થ પરત્વે ધસતા મનનો અટકાવ. ‘ડહાપણ’ એટલે કોઈ પણ પદાર્થ ન દેખાવો તે. બીજા શબ્દોમાં, આત્મા સિવાયનું કશું ન શોધવું એટલે નિરાસક્તિ કે ઇચ્છારહિતતા. આત્માને ન ત્યજવો એ ડહાપણ.


    ખોજ અને સમાધિ વચ્ચે શો ભેદ છે?


    ‘ખોજ’ એટલે મનને આત્મામાં લીન રાખવું, ‘સમાધિ’ એટલે પોતાના આત્માને બ્રહ્મ, સત્-ચિત્-આનંદ તરીકે વિચારવો.


    મુક્તિ શું છે?


    આત્માનું સ્વરૂપ કે જે બંધનમાં છે તેની ખોજ કરવી અને પોતાનું સાચું સ્વરૂપ મુક્તિ છે, એનો સાક્ષાત્કાર કરવો.


    *

    વિમલા ઠકાર


    તરલા દેસાઈ


    વિમલાજી, આપના બહુઆયામી, મનુષ્યત્વની ટોચની ઊંચાઈ સાધતા ચરિત્રનું રહસ્ય કહેશો?


    બાળકો અસત્ય બોલે—મારા નાના ભાઈઓ બહુ નટખટ હતા, આવું તોફાન કરતા—તો જેનાં માતાપિતા ઉપવાસ કરે, જેના પિતા બાળકોને આદર્શ નાગરિકત્વનો પાઠ મળે એટલા માટે ઉત્તરકાશીમાં બે વર્ષ રહી બધા ધર્મોનો અભ્યાસ કરી આવી, બાળકો આગળ સર્વધર્મનો મર્મ-નિષ્કર્ષ સ્પષ્ટ કરે, જેના નાના ઠેઠ રાયપુરથી કલકત્તા બાળકોને ગાડી કરી ઠાકુર આગળ લઈ જઈ ઠાકુરને કહે, ‘આમને જ્ઞાન-ભક્તિ-વૈરાગ્ય સમજાવો!’ જેના નાના વિવેકાનંદના ખાસ મિત્ર હતા, જેણે દાદા ધર્માધિકારીની સ્થિતપ્રજ્ઞતા જોઈ હોય—પોતાના અત્યંત વહાલા બીમાર પુત્રનું માથું ખોળામાં છે અને દાદા શ્રીપાદ જોશીને એડિટોરિયલ ડિક્ટેટ કરે, એ પુત્રનું એ સ્થિતિમાં જ અવસાન થતાં એને જમીન પર સુવાડી, ઘરનાંને કહે, ‘તમે અંતિમ સંસ્કાર માટેની તૈયારી કરો’ અને પછી બહાર વરંડામાં જઈ લેખ પૂરો કરાવે. આવો ‘ગૃહસ્થીનો સંન્યાસ’ જેણે જોયો હોય. બાબા (વિનોબા) અહંકાર ઓળખી સંત બન્યા. એ જેને કહે, ‘વિમલાનંદ, ગુસ્સો ઓછો કરો.’ જેને મા આનંદમયી પોતાના શિષ્યમંડળમાં બેસાડી દેવાને બદલે આત્મવિકાસની દિશા બતાવતાં કહે: ‘સંન્યાસ ક્યા ઇન કપડોંમેં હોતા હૈ? વો તો ભીતર સે ઉગેગા. જાઓ પઢો ઔર ખૂબ પઢો.’ માંડ ચાર ચોપડી ભણનાર તુકડોજી મહારાજ કહે, ‘એકાંત-એકાંત શું કરો છો? ‘એકાંત’ એટલે એકનો અંત, અહમ્નો નાશ. એ કરો એટલે એકાંત હાજર!’ નાનીને મને પરણાવવાનો ભારે આગ્રહ. મને બ્રહ્મચર્યની ધૂન! એક વાર નાનીએ કહ્યું: ‘આના કરતાં જન્મી ત્યારે જ મરી ગઈ હોત તો!’—અને આપણે તો ચાલ્યાં સંત તુકડોજી પાસે! એમની સાથે અમારા કુટુંબને વર્ષોથી નાતો! જેને જે.પી. કૃષ્ણજી વગેરે મળ્યા… એનો ઉત્કર્ષ થાય એમાં શી નવાઈ? કેટ-કેટલા સંતજનો ક્યાં ક્યાંથી આવી મળ્યા?’


    ક્યાં વિમલા, ક્યાં તરલા? અને આજે કેવું આ મળવાનું! Life has a strange way to get people togather. Life is a mystery.


    મારું કંઈ નથી. આ બધું ભેગું થઈને—બધાંનો સ્નેહ સંચિત થઈને એક દેહ હરતો-ફરતો થયો એને નામ અપાયું ‘વિમલા’. નારાયણ…નારાયણ…નારાયણ…


    તનને મિત્ર કેવી રીતે બનાવાય?


    આ દેહ ઈશ્વરે આપેલું વરદાન છે. એનું પ્રેમથી જતન કરવાનું છે. શરીરની બરાબર ઓળખાણ કરી લો. આયુર્વેદ કે નેચરોપથીના જાણકાર પાસે જઈ શરીરને બરાબર જાણી લો.


    મારા ડૉક્ટરે મારા દેહને બરાબર લયમાં મૂકી દીધો છે. કોસ્મિક લય સાથે એ પૂરા સંવાદમાં છે.


    શરીર લયમાં રાખો. આહાર-વિહાર, સમ્યક્ વ્યવહાર તો મૂળ વસ્તુ છે.


    મનને મિત્ર કેવી રીતે બનાવાય?


    મન પર પૂર્વસંસ્કારો, ભૂતકાળની સ્મૃતિઓ, માતાપિતા, શિક્ષકો, સ્વજનો-મિત્રો, ગ્રંથો—કેટલાં બધાંનો પ્રભાવ હોય છે! એ react થાય છે. જે થાય તે સહજ રીતે થવા દો. આગ્રહ-નિષેધ ન રાખો.


    હું જોઈ શકી કે, તમારામાં ભાવનાશીલતા બહુ છે. એ સારી વસ્તુ છે. એની ઇન્ટેન્સિટી જ તમને આ દિશામાં લઈ આવી છે, એ જ આગળ લઈ જશે. પણ અધીરતા ઓગાળી નાખો. તમારા પર રમણ મહર્ષિની કૃપા થઈ છે—ઈશ્વરનો મોટો અનુગ્રહ! એ જ બધું સંભાળી લેશે.


    મેં તો માત્ર રમણ મહર્ષિને વાંચ્યા છે. પુસ્તકો લખવા-વાંચવાથી શું થાય?


    રમણ મહર્ષિની વાણી સુધી તો તમે સીધાં પહોંચી ગયા ને! જનમારો નીકળી જાય ત્યાં પહોંચતાં-પહોંચતાં તો! રમણ મહર્ષિએ હાથ પકડ્યો છે તે ચેતના-ઉઘાડ કરી જ રહ્યા છે, કરીને જ રહેશે.


    ગ્રંથોનું કામ પૂરું થયું. હવે મનથી પરે જવાનો પ્રયત્ન કરવાનો છે. જ્ઞાનેશ્વર કહેતા: ‘શબ્દો તો છાલ છે, એ ઉતારી, એના અર્થ-મર્મરસ સુધી પહોંચવાનું છે.’


    તમે લખેલ પુસ્તકોની ભાષા સુંદર, સહજ છે. જેવું બોલો છો એવું જ લખ્યું છે. પ્રયત્ન નથી, પ્રયોજન નથી એટલે જ સુંદર-સહજ રીતે વહી આવ્યું છે. સરલતા પ્રતીત થાય છે.


    હવે ‘મૌન’ને ઓળખી લો. માતાપિતા નહિ, કોઈ સગાંસંબંધી નહિ, કોઈ સંબંધનો ભાર નહિ, એકલાં જાત સાથે રહી જુઓ. નડિયાદ મોટાના આશ્રમમાં બે દિવસ મૌનમાં બેસી આવો. ત્યાં બહુ સરસ વ્યવસ્થા છે. ત્યાં નિશ્ચિન્તતા, સર્વ પ્રકારની સલામતી છે. એ બે દિવસ શું થાય છે તે જુઓ. નિરીક્ષણ કરો જાતનું! પછી એક અઠવાડિયાનો પ્રયોગ કરો. પણ જબરદસ્તી નહિ કરવાની. મન પર હિંસા-અત્યાચાર નહિ કરવાનાં, રુચે-ફાવે તો જ કરવાનું. મૌનમાં બેસવાથી તમારી ચેતનાનો તમને સમ્યક્ પરિચય થશે.


    ઘરમાં મૌનમાં ન બેસાય?


    ઘરમાં તમારા sub-conscious mindમાં ‘આ મારું ઘર છે’ એ ભાવ, મારાપણાનાં vibrations રહે. વાતાવરણનો પ્રભાવ રહે, બંધન રહે, મુક્ત થઈ, સર્વ પ્રકારે અલગ થઈને, એકલા થઈને જોવાનું.


    ગૃહસ્થધર્મથી પૃથક્ થઈ જવાનું નથી કહેતી. એ તમારો જે સરસ રીતે ચાલે છે તેમ ચાલવા દો.


    હું પણ કૂકર મૂકીને આવી છું. કપડાં મશીનમાં ધોવા નાખીને તમારી પાસે બેઠી છું. રમણ મહર્ષિ સવારે ત્રણ વાગ્યે રસોડામાં રહેતા. શંકરલાલ બૅન્કરને મુલાકાત ત્યાં જ આપેલી.


    નોકરી અધ્યાત્મ આડે અંતરાય બને ખરી?


    નોકરી? તમે નોકરી ક્યાં કરો છો? તમારી તો એ સાધના છે. એ સાધના તો ચાલુ જ રાખો. તમારા ચિત્તની પ્રસન્નતા-સંતૃપ્તિ-આનંદ એ માર્ગે છે, ભલે એ રહે. પણ ભણાવવા સિવાયની પ્રવૃત્તિઓ ઓછી કરી નાખો. રજાઓમાં તમે મૌનમાં બેસો. જ્યારે પણ ફુરસદ મળે ત્યારે બેસો. રજાઓમાં સહકુટુંબ ડેલહાઉસી આવો.


    પ્રભા, હિમાલય જોઈ આ તો પાગલ થઈ જશે. અહીં આબુ આ હાલ છે ત્યાં શું થશે?


    રમણ મહર્ષિની ચેતનાની સાથેસાથે આપની ચેતનાનું અનુસંધાન પણ કેટલાંક વર્ષોથી મારી સાથે રહે છે, તે સદા રહે, બસ! એટલું જ ઇચ્છું છું.


    ‘તથાસ્તુ!’ નારાયણ…નારાયણ…નારાયણ…


    *

  

OEBPS/Images/Kanailalmunsi_fmt.jpeg





OEBPS/Images/J Krishnamurti_fmt.jpeg





OEBPS/Images/Pablo_Picasso11_fmt.jpeg





OEBPS/Images/GANDHI2_fmt.jpeg





OEBPS/Images/dilip-kumar_fmt.jpeg






OEBPS/Images/Henry Miller_fmt.jpeg






OEBPS/Images/Sarita Joshi_fmt.jpeg





OEBPS/Images/Shyam_Benegal_fmt.jpeg





OEBPS/Images/Madhuriben_fmt.jpeg





OEBPS/Images/george_bernard_shaw_no_fmt.jpeg





OEBPS/Images/bholabhai2_fmt.jpeg





OEBPS/Images/Karl-Marx_fmt.jpeg





OEBPS/Images/vimla1_fmt.jpeg





OEBPS/Images/Bertrand russell_fmt.jpeg





OEBPS/Images/indira-gandhi_fmt.jpeg






OEBPS/Images/Gunwant Shah_fmt.jpeg





OEBPS/Images/P L Deshpande_fmt.jpeg





OEBPS/Images/Dhirubhai Thaker_fmt.jpeg





OEBPS/Images/Paulo coelho_fmt.jpeg





OEBPS/Images/Narendra Modi_fmt.jpeg





OEBPS/Images/Chandrakant Baxi2_fmt.jpeg





OEBPS/Images/Vijay Tendulkar+Girish_fmt.jpeg





OEBPS/Images/tarak mehta_fmt.jpeg





OEBPS/Images/RAMAN_fmt.jpeg





OEBPS/Images/t-s-eliot_crop_fmt.jpeg





OEBPS/Images/mahasweta_devi-01_fmt.jpeg





OEBPS/Images/Lata Mangeshkar_fmt.jpeg





OEBPS/Images/logo_fmt.jpeg
A

indian ebooks





OEBPS/Images/Sigmund-Freud-1935_fmt.jpeg






OEBPS/Images/Harivanshray_fmt.jpeg





OEBPS/Images/IMG_LOGO copy_fmt.png





OEBPS/Images/Margaret Thatcher_fmt.jpeg





OEBPS/Images/Firaq Gorakhpuri_fmt.jpeg
g





OEBPS/Images/JRD Tata_fmt.jpeg





OEBPS/Images/Moraribapu_fmt.jpeg
oy
C._
=
e






OEBPS/Images/Kishor Kumar 3_fmt.jpeg





OEBPS/Images/Maya-Angelou_fmt.jpeg





OEBPS/Images/Jignesh Shah Left_fmt.jpeg
e
X Stock E\'{@‘

A~
</





OEBPS/Images/Amrita-Pritam-02_fmt.jpeg





OEBPS/Images/VINOBA_fmt.jpeg





OEBPS/Images/Monoroe_fmt.jpeg





OEBPS/Images/Amitabh Bachchan_fmt.jpeg





OEBPS/Images/Ravindranath_fmt.jpeg





OEBPS/Images/Narayan_Desai_face_fmt.jpeg





OEBPS/Images/Mulakat_Vishwa.jpg





OEBPS/Images/Dr-vkurien_fmt.jpeg





OEBPS/Images/Pablo Neruda_fmt.jpeg





OEBPS/Images/Sam Manekshaw_fmt.jpeg





OEBPS/Images/Makrand Dave-2_fmt.jpeg





